
Müzəffər Ali Baş Komandanımız 
İlham Əliyevin müdrik rəhbərliyi, yüksək 
siyasi iradəsi və qətiyyəti, rəşadətli 
Silahlı Qüvvələrimizin hünəri, başlıcası 
isə xalqımızın monolit birliyi sayəsində 
əzəli torpaqlarımız düşməndən 
təmizlənmiş, üçrəngli, ay-ulduzlu 
Azərbaycan bayrağı layiq olduğu 
zirvələrdə dalğalanmağa başlamışdır. 

Azərbaycanın bu böyük qələbəsində 
ədliyyə işçilərinin də zəhmət payı az de-
yil. Hörmətli nazirimiz Fikrət Məmmədov 
Ermənistanın Azərbaycana qarşı hərbi 
təxribatı ilə bağlı xarici həmkarlarına 
müraciət etmişdir. Bu, Azərbaycan 
Prezidentinin informasiya cəbhəsindəki 
yorulmaz fəaliyyətinə zəruri bir dəstək 
idi. Həmin müraciətdə xarici ölkələrin 
ədliyyə nazirlərinə Ermənistan silahlı 
qüvvələrinin beynəlxalq hüququ kobud-
casına pozması, Azərbaycana qarşı 
növbəti hərbi təxribatı ilə bağlı əsaslı 
dəlillər, tutarlı faktlar ünvanlanmışdır. 
Müraciətdə qeyd edilirdi ki, düşmən 30 
il davam edən təcavüzü ilə ilk növbədə, 
BMT TŞ-nin Azərbaycanın işğal altın-
dakı bütün ərazilərindən ermənilərin 
dərhal, tamamilə və qeyd-şərtsiz çıxarıl-
masını tələb edən qətnamələrinə etina-
sızlıq göstərmiş, dəfələrlə Azərbaycanın 
cəbhə xəttindən uzaqda olan şəhərlərini, 
dinc əhalini atəşə tutmaqla isə Cenevrə 
Konvensiyasına zidd addımlar at-
maqdan çəkinməmişdir. Müraciətdə, 
həmçinin Prezident İlham Əliyevin BMT-
nin Baş Assambleyasının 75-ci sessiya-
sında çıxışı zamanı bu məsələləri ətraflı 
şəkildə və təkzibolunmaz faktlarla dünya 
ictimaiyyətinin diqqətinə çatdırdığı da 

xatırlanıb. Sonda ədalət mühakiməsinə 
və ədliyyəyə məsul şəxslər olan 
həmkarlarının bu məsələyə laqeyd qal-
mayacaqlarına və beynəlxalq hüququn 
görünməmiş pozuntularına qarşı öz 
səlahiyyətləri çərçivəsində lazımi addım-
lar atacaqlarına əminlik ifadə olunub.

Bizlərdən hər birimiz Azərbaycan 
Ordusunun Vətən müharibəsində, 
döyüş meydanında qazandığı qələbəni 
peşə bayramımız üçün əsl töhfə kimi 
dəyərləndiririk. 

Düz 102 il əvvəl – 22 noyabr 1918-ci 
ildə Azərbaycan Demokratik Respub-
likası Ədliyyə Nazirliyinin Əsasnaməsi 
təsdiq edilmişdir. Ulu öndər Heydər 
Əliyevin 11 noyabr 2000-ci il tarixli 
sərəncamı ilə həmin gün ölkəmizdə 
ədliyyə işçilərinin peşə bayramı kimi 
qeyd olunur. 

Ötən onilliklər ərzində Azərbaycan 
ədliyyəsində dəfələrlə struktur 
dəyişiklikləri həyata keçirilmişdir. 
Bu sahənin işinin əsaslı şəkildə 
təkmilləşdirilməsi isə məhz 1970-ci 
ildən – görkəmli dövlət xadimi Heydər 
Əliyevin Azərbaycana rəhbərliyə 
gəldiyi dövrdən başlanmışdır. Belə ki, 
həmin il oktyabrın 27-də Azərbaycan 
SSR Ali Sovetinin qərarı ilə Ədliyyə 
Nazirliyi təsis edilmiş və bununla da 
Azərbaycan ədliyyə tarixində yeni 
mərhələ başlanmışdır. 1991-ci ildə na-
zirlik milliləşdirilmişdir. Ümummilli liderin 
1993-cü ildə hakimiyyətə qayıdışından 
sonra bütün sahələrdə olduğu kimi, 
ədliyyə sahəsində də köklü inkişafa 
nail olunmuşdur. Ölkəmiz hüquqi dövlət 
quruculuğu yolunda inamla irəliləməyə 
başlamış, zəruri məhkəmə-hüquq isla-
hatlarına start verilmişdir. Dövlətimizin 
tərəfdar çıxdığı beynəlxalq müqavilələr 
zəminində insan hüquqlarının daha 
etibarlı təmin olunmasına yönələn 

mütərəqqi qanunlar, çoxsaylı digər nor-
mativ-hüquqi aktlar qəbul olunmuşdur.

 Ədliyyə Nazirliyi dövlətimizin hüquq 
siyasətini reallaşdıran əsas orqanlardan 
biri kimi bu gün təkmil struktura çevri-
lib. 1993–2003-cü illərdə ulu öndərin 
təşəbbüsü ilə Məhkəmə Nəzarətçiləri 
və Məhkəmə İcraçıları Xidməti təsis 
edilməklə yanaşı, MDB-də ilk dəfə olaraq 
Azərbaycanda istintaq təcridxanaları 
nazirliyin tərkibinə verilmişdir. Bundan 
başqa, 2000-ci ildə iqtisadi və hüquqi 
proseslərin tənzimlənməsində mühüm 
əhəmiyyəti nəzərə alınaraq, notariat və 
vətəndaşlıq vəziyyəti aktlarının qeydiyya-
tı – Notariat və VVADQ orqanlarında da 
köklü dəyişikliklər həyata keçirilmiş, yerli 
özünüidarəetmə orqanı olan bələdiyyələrə 
metodoloji yardım göstərilməsi sözügedən 
nazirliyin funksiyalarına aid edilmişdir. 
2001-ci ildə Azərbaycanın ədliyyə tarixi 
ilə bağlı muzeyin yaradılması ümummilli 
lider tərəfindən bu sahəyə verilən dəyərin 
göstərici idi.

Müstəqil, demokratik Azərbaycan 
Respublikası son 17 ildə Prezident 
İlham Əliyevin rəhbərliyi ilə müasir 
inkişaf dövrünü yaşayır. Hazırda ulu 
öndərin dövlətçilik ideyaları uğurla 
həyata keçirilərək respublikamızın icti-
mai-siyasi həyatının bütün sahələrində 
yüksək nailiyyətlər qazanılır, müasir 
tariximizin yeni, şanlı səhifələri yazılır. 

Prezident İlham Əliyev 2003-cü 
ildən etibarən qanunçuluğa, hüququn 
aliliyinə həssaslıqla yanaşmış, ədliyyə 
sistemində islahatların reallaşdırılması-
na mühüm önəm vermişdir. Dövlətimizin 
başçısının “Ədliyyə orqanlarının inkişafı 
haqqında” 2006-cı ilin avqust ayında 
imzaladığı fərmanla Ədliyyə Nazirli-
yinin strukturunda ciddi dəyişikliklər 
edilməsi, bir sıra qurumların funksiya-
larının dəqiqləşdirilməsi bunun bariz 
ifadəsidir. Həmin ildə və ayda qəbul 
edilmiş “Ədliyyə orqanlarında qulluq 
keçmə haqqında” Qanun ədliyyə qul-
luqçularının fəaliyyət prinsiplərini, bu 
orqanda işə qəbulun hüquqi əsaslarını 
müəyyənləşdirən sənəd kimi böyük 
əhəmiyyət daşımışdır.

Ədliyyə orqanlarına qəbul prosesi də 
durmadan inkişaf etdirilmiş və 2006-cı 
ildən sonra isə bu sistemdə xidmətə 
qəbulun şəffaf müsabiqə yolu ilə apa-
rılmasına, imtahan prosesinin internet 
üzərindən canlı yayımlanmasına başla-
nılmışdır. “Açıq hökumət” prinsiplərinin 
ədliyyədə geniş tətbiqi, nazirliyin internet 
saytlarının interaktiv rejimdə, habelə 
mobil versiyalarda fəaliyyəti də sistemdə 
şəffaflığın artırılmasına mühüm təsir 
göstərmişdir. 

Ötən dövrdə bölgələrdə yaşa-
yan vətəndaşların qanuni maraq 
və mənafeyinin ədalət mühakiməsi 
yolu ilə qorunması mexanizmləri 
xeyli təkmilləşdirilmişdir. "Məhkəmə-
hüquq sistemində islahatların 
dərinləşdirilməsi haqqında" 2019-cu 
il 3 aprel tarixli fərmanının icrası üzrə 
Ədliyyə Nazirliyi tərəfindən ardıcıl 
tədbirlər görülür, məhkəmə icraa-
tının effektivliyinin yüksəldilməsi, 
mediasiya institutunun təşviqi, sa-
hibkarların hüquqlarının etibarlı 
müdafiəsi və digər məsələlər barədə 
geniş maarifləndirmə işləri aparılır. 
Lənkəran şəhərində Ədliyyə Nazir-
liyi və Məhkəmə-Hüquq Şurasının 
təşkilatçılığı ilə "Vətəndaşların və sa-
hibkarların hüquqlarının müdafiəsində 
həmin fərmanının əhəmiyyəti” mövzu-
sunda keçirilmiş ictimai müzakirələr 
buna misal ola bilər. Tədbirdə 
Ədliyyə naziri, Məhkəmə-Hüquq 
Şurasının sədri Fikrət Məmmədov, 
nazirliyin məsul şəxsləri, ətraf rayon 
məhkəmələrinin sədrləri, hakimlər, 

vəkillər, regional və yerli ədliyyə 
qurumlarının rəhbərləri, çoxsaylı 
sahibkarlar, vətəndaş cəmiyyətinin 
və ictimaiyyətin digər nümayəndələri 
iştirak ediblər. Sahibkarlığın inki-
şafına dövlət qayğısı vurğulanıb, 
dövlət başçısının fərmanının ədliyyə 
və məhkəmə fəaliyyətinin gələcək 
inkişafı üçün "yol xəritəsi" olduğu 
bildirilib, sahibkarların hüquqlarının 
məhkəmə müdafiəsinin gücləndirilməsi 
üzrə görülən işlər qeyd edilib və 
ədliyyə sahəsində innovasiyalar əyani 

təqdimatla nümayiş etdirilib. 
Məhkəmə fəaliyyətini tənzimləyən 

qanunvericiliyə edilmiş dəyişikliklərin, 
habelə məhkəmə sisteminin 
təkmilləşdirilməsi məqsədilə dövlət 
başçısının imzaladığı fərmanların 
ədalət mühakiməsinin səmərəliliyinin 
artırılmasında mühüm rolu olmuş-
dur. Dövlət orqanları tərəfindən insan 
hüquqlarına ciddi əməl olunmasının 
təmini məqsədilə bölgələrdə inzibati-iq-
tisadi məhkəmələrin yaradılması, hərbi 
məhkəmə sisteminin təkmilləşdirilməsi, 
habelə hakim ştatlarının sayının artırıl-
ması xüsusi əhəmiyyət kəsb etmişdir. 

Ədliyyə Nazirliyi qanun yaradıcılığın-
da da fəal iştirak edir. İndiyədək burada 
cəmiyyətin inkişafına, əhalinin maddi və 
sosial vəziyyətinin yaxşılaşdırılmasına 
yönələn çoxsaylı normativ hüquqi sənəd 
layihəsi hazırlanmış, yüzlərlə layihə 
hüquqi ekspertizadan keçirilmiş, mühüm 
sənədlər daxil edilən e-qanun.az və 
huquqiaktlar.gov.az elektron reyestrləri 
istifadəyə verilmişdir. 

Məhkəmə-Hüquq Şurasının 
səlahiyyətlərinin xeyli genişləndirilməsi, 
hakimlərin şəffaf seçimi, Dünya Bankı 
ilə əməkdaşlıqda məhkəmə infrast-
rukturunun müasirləşdirilməsi, müasir 
İKT-lərin geniş tətbiqi məhkəmələrin 
faydalı iş əmsalını daha da artırmışdır. 
Məhkəmələr üçün unikal infrastrukturun 
yaradılması, müasir informasiya texno-
logiyalarının tətbiqi, eləcə də hakimlərin 
seçim proseduru ölkəmizin dünyaya 
uğur mesajı kimi dəyərləndirilə bilər. 
Təsadüfi deyil ki, bu sahədəki uğurları-
mız Avropa Şurasının dövri nəşrlərində 
yüksək qiymətləndirilir. 

Ədliyyə Nazirliyində vətəndaşların 
müraciətlərinə diqqət və həssaslıqla 
yanaşılmasına xüsusi önəm verilir, 
bununla əlaqədar bütün strukturları-
mız ciddi şəkildə səfərbər olunub. Yeri 
gəlmişkən, Azərbaycan Respublikasının 
Prezidenti yanında Vətəndaşlara Xidmət 
və Sosial İnnovasiyalar üzrə Dövlət 
Agentliyinin “ASAN xidmət” mərkəzləri 
çərçivəsində ədliyyə orqanlarının da 
səmərəli fəaliyyəti təşkil olunub. Bura-
da müraciətlərə son dərəcə operativ 
və obyektiv şəkildə baxılır və vətəndaş 
məmnunluğuna nail olunur. 

Həyata keçirilən məhkəmə-hüquq 
islahatlarının əsas məramını insan hü-
quqlarının etibarlı təminatı, vətəndaşlara 
qayğılı münasibət, onlara yüksək 
keyfiyyətli xidmətlərin göstərilməsi 
təşkil edir. Bu da təbiidir, çünki “Dövlət 
siyasətinin mərkəzində Azərbaycan 
vətəndaşı dayanır”, – deyən ölkə rəhbəri 
bunu daim diqqətdə saxlayır və huma-
nizm siyasətini uğurla davam etdirir.

Prezident İlham Əliyev Şuşanın 
işğaldan azad olunması ilə əlaqədar 
xalqa müraciətində Azərbaycanın 
beynəlxalq hüququ daim qoruduğu-
nu, BMT TŞ-nın məlum qətnamələrini 
öz gücünə icra etdiyini bir daha 
bəyan etmişdir: “Hər bir ölkənin 
özünümüdafiə hüququ var. Bu hüququ 
bizə BMT Nizamnaməsi verir... Mən 
bütün bu illər ərzində – 17 il ərzində 
Azərbaycan xalqının dəstəyini hiss 
etmişəm, görmüşəm, inamını, mənə 
olan xoş münasibəti görmüşəm. Bu, 
mənə güc verir. Bu, mənim siyasətim 
üçün əvəzolunmaz dəstəkdir. Həmişə 
Azərbaycan xalqını əmin edirdim ki, 
mən Vətənə, doğma xalqıma ləyaqətlə, 
sədaqətlə xidmət edəcəyəm. Şadam ki, 
sözümün üstündə durmuşam. Həmişə 
olduğu kimi, sözümə sadiq olmuşam”.

Bir daha qeyd edim ki, böyük qələbə 
sayəsində ərazilərimizin işğaldan azad 
edilməsi sərhədlərimizin başdan-ba-
şa toxunulmazlığının təmin edilməsi, 
qaçqın və məcburi köçkün soydaşları-
mızın tapdanmış hüquqlarının bərpası 
deməkdir. Azərbaycan ədliyyəçiləri 
də bu günlər daim sədaqətlə 
xidmət etdikləri Azərbaycan xalqı 
ilə birlikdə qələbə sevincini yaşayır, 
vətəndaşlarımızın hüquqlarını layiqincə 
qorumaqlarından hədsiz qürur duyurlar. 

Əliəjdər ƏLƏKBƏROV,  
Lənkəran Rayon  

Məhkəməsinin sədri

Hüququn aliliyi  
başlıca məqsədimizdir

 22 noyabr Ədliyyə işçilərinin peşə bayramı günüdür 

Ədliyyə işçilərinin builki peşə bayramı Azərbaycan 
Silahlı Qüvvələrinin Qarabağ savaşında möhtəşəm 
qələbəsinin qeyd edildiyi tarixi günlərə təsadüf etməsi 

ilə əlamətdardır. Buna görə də biz bu bayramı ikiqat sevinc və 
fərəhlə qarşılayırıq. Digər tərəfdən, Azərbaycanın ərazi bü-
tövlüyünün təmin edilməsi 1 milyona qədər vətəndaşımızın 
30 ildən bəri pozulmuş konstitusion hüquqlarının bərpası, 
doğma yurd-yuvalarında yaşamaq haqqının özlərinə qaytarıl-
ması deməkdir ki, bu da qanunun aliliyi baxımından biz ədliyyə 
işçilərinin ürəyindən xəbər verir.

Ədliyyə işçiləri Qarabağ zəfərini 
böyük sevinc hissi ilə qarşıladılar

Hər il noyabr ayının 22-də ənənəvi Ədliyyə İşçiləri 
Gününü qeyd edərkən, bu sistemin formalaşması və 
inkişafı yoluna  nəzər salır, ötən dövrdə görülən işləri, 
əldə edilən uğurları xatırlayırıq. İlk növbədə, bu sahənin 
tarixinin dövlətçiliyimizin siyasi həyata qədəm qoyduğu 
gündən başlandığını qürur hissi ilə vurğulayırıq. Ədliyyə 
sisteminin təşəkkülünün hüquqi dövlətçiliyin təməlini 
qoyan cümhuriyyət qurucuları ilə bağlı olduğunu, onlar 
tərəfindən dövrün gərgin siyasi vəziyyətinə baxmaya-
raq, bu sahənin  formalaşdırılması istiqamətində inamlı 
addımlar atıldığını diqqətə çatdırırıq. 

Ulu öndərimiz Heydər Əliyevin 
Azərbaycana rəhbərliyi illərində 
ədliyyənin yenidən qurulması və 
gücləndirilməsi daim diqqətdə saxla-
nılmışdır. Şübhəsiz ki, Prezident İlham 
Əliyevin xüsusi diqqəti nəticəsində 17 
il ərzində sözügedən sistemin daha da 
inkişaf etdiyi, bu sahədə idarəçilik me-
xanizminin müasirləşdirilməsi, şəffaflıq 
və aşkarlıq prinsiplərinə mühüm önəm 
verilməsi xüsusi vurğulanılmalıdır. 

Bu gün də ölkəmizdə ədliyyə 
sisteminin dinamik inkişafı barədə 
ürəkdolusu danışmaq olar. Amma indiki 
peşə bayramı ölkəmizin həyatında 
silinməz iz buraxan elə bir tarixi şəraitə 
təsadüf edir ki, bu əlamətdar hadisə ilə 
əlaqədar daha ətraflı söhbət açmamaq 
mümkün deyil. Bu, 30 il ərzində işğal al-
tında qalan torpaqlarımızın düşməndən 
təmizlənməsi, ərazi bütövlüyümüzün 
bərpası – Qarabağ savaşında böyük 
Qələbənin bəhrəsidir. 

Əvvəlcə xatırlayaq ki, Ermənistan 30 
ildən artıq idi ki, Azərbaycana qarşı etnik 
təmizləmə, soyqırımı və dövlət terroriz-
mi siyasəti həyata keçirirdi. Beynəlxalq 
aləm isə bütün bunları, sadəcə ola-
raq, soyuqqanlılıqla müşahidə edirdi. 
BMT Təhlükəsizlik Şurasının 1993-cü 
ildə qəbul etdiyi 822, 853, 874 və 884 
saylı qətnamələrdə Azərbaycanın ərazi 
bütövlüyü, suverenliyi və sərhədlərinin 
toxunulmazlığının zəruriliyi vurğulan-
sa da, işğalçı qüvvələrin ölkəmizin 
ərazilərindən dərhal və qeyd-şərtsiz 
çıxması tələb olunsa da, Ermənistan 
işğalçılıq siyasətindən geri çəkilmirdi, 
həmin qətnamələr yerinə yetirilmir-
di.   Beynəlxalq qurumlar tərəfindən də 
problemin həllinə laqeydlik, biganəlik 
göstərilirdi. Prezident İlham Əliyev 
münaqişənin qan tökülmədən sülh 
yolu ilə həll olunması üçün əlindən 
gələni etsə də, düşmən tərəfi işğalçı-
lıq əməlindən əl çəkməyərək, tez-tez 
açıq-aşkar “yeni torpaqlar uğrunda yeni 
müharibə” iddiasını səsləndirirdi.   

Belə bir cəzasızlıq şəraitində – bu 
il sentyabrın 27-də Ermənistan silahlı 
qüvvələri bir neçə istiqamətdən müxtəlif 
növ silahlardan, o cümlədən ağır artille-
riyadan yaşayış məntəqələrimizi, hərbi 
mövqelərimizi atəşə tutdu. Azərbaycan 
Ordusu bu yeni hərbi təcavüzə cavab 
olaraq, Ermənistanın işğalı altındakı    
torpaqlarımızı azad etmək üçün geniş-
miqyaslı əks-hücum əməliyyatına başla-
dı. Xalqımız bütünlüklə Prezident, Silahlı 
Qüvvələrin Ali Baş Komandanı İlham 
Əliyevin  ətrafında səfərbər oldu.   

O gündən Azərbaycan ərazilərinin 
azad olunması uğrunda gedən 
döyüşlərdə qüdrətli ordumuz tərəfindən 
şanlı tarix yazıldı – 44 gün davam edən 
və Dağlıq Qarabağ da daxil olmaqla 
işğal altındakı ərazilərimzin qaytarılması 
ilə nəticələnən Vətən müharibəsi tarixi-
mizin ən parlaq səhifəsinə, Azərbaycan 
xalqının iftixar və qürur mənbəyinə 
çevrildi. Yurdsevər xalqımız öz lideri-
nin– müzəffər Ali Baş Komandan İlham 
Əliyevin ətrafında sıx birləşərək bütün 
dünyaya öz gücünü, mətinliyini, mü-
barizliyini nümayiş etdirdi. Azərbaycan 
əsgəri əsl qəhrəmanlıq, mərdlik, şücaət, 
rəşadət nümunəsinə çevrildi. Düşmənin 
illərlə  qurduğu, milyonlarla vəsait 
sərf etdiyi nəhəng istehkamlar qısa 
müddətdə darmadağın edildi. Ordumu-
zun tətbiq etdiyi müharibə strategiyası 
müasir hərb tarixinə qabaqcıl nümunə 
kimi həkk olundu.

Beləliklə, otuz il  işğal altında olan 
əzəli torpaqlarımız– Cəbrayıl, Füzuli, 
Zəngilan, Qubadlı rayonları, Hadrut 
qəsəbəsi və digər yaşayış məntəqələri, 
strateji yüksəkliklər işğaldan azad edildi. 
Hər bir kəndin, qəsəbənin, şəhərin azad 
olunması xalqımız tərəfindən el bay-
ramı kimi, böyük sevinclə qarşılandı. 
Noyabrın 8-də Şuşanın, 9-da 70-dən 
artıq kəndin, 1 qəsəbənin, 8 strateji 
yüksəkliyin alınması, bunun ardın-
ca, noyabrın 10-da Ermənistanın ağ 
bayraq qaldırması, kapitulyasiya etməsi 
tariximizə zəfər həftəsi kimi yazıldı.

Müharibənin davam etdiyi 44 
gün ərzində Prezident İlham Əliyev 
hərb meydanında müzəffər sərkərdə, 
diplomatik cəbhədə böyük strateq 
nümunəsi ortaya qoydu, informasiya 
müharibəsində Azərbaycanın haqq səsi 
oldu, cəsarətlə bütün təzyiqlərə sinə 

gərdi, öz xalqı ilə vəhdətdə olan lider 
kimi mübarizlik rəmzinə çevrildi.

Bu gün fəxrlə qeyd edə bilərik ki, 
illərlə aparılan danışıqlar prosesinin 
müxtəlif mərhələlərində müzakirə olu-
nan razılaşma müddəalarının ölkəmiz 
üçün ən sərfəli variantı belə hazırda 
Azərbaycanın əldə etdiyi üstünlüklə 
müqayisəyə  gələ bilməz. Düşmən isə 
reallaşdırmaq  istədiyinin heç biri-
ni həyata keçirə  bilmədi. Mənfur və 
yolverilməz niyyət – Dağlıq Qarabağın 
“dövlət” statusunun müəyyənləşdirilməsi 
gerçəkləşmədi, bu bölgədə yeni erməni 
dövlətinin yaradılması planları tamamilə 
alt-üst oldu.

Savaş günlərində Ermənistan və 
onun havadarları tərəfindən hərbi 
əməliyyatları dayandırmaq üçün 
Azərbaycana diplomatik və siyasi 
təzyiqlər göstərildi. Prezident İlham 
Əliyev qəti siyasi iradəsini nümayiş et-
dirdi, bütün təzyiqlərə mərdanə şəkildə 
sinə gərdi, öz prinsipial mövqeyindən 
dönmədi. Dövlətimizin başçısı dün-
yanın aparıcı mediasına verdiyi 30-a 
yaxın müsahibə dünya informasiya 
məkanında ölkəmizə qarşı olan hücum-
ları darmadağın etdi.

Bununla da Ermənistanın və onun 
havadarlarının işğala və tədricən 
Azərbaycan ərazilərinin ilhaqına 
əsaslanan planları  alt-üst oldu. Regi-
onda Azərbaycanın maraqlarına ca-
vab verən yeni siyasi reallıq yarandı. 
Nəticədə, Azərbaycan vətəndaşlarının 30 
ilə yaxın davam edən torpaq həsrətinə 
son qoyuldu. Prezident İlham Əliyev nəyi 
necə və nə zaman etməyi özünün yaxşı 
bildiyini bir daha nümayiş etdirdi.

Beləliklə, Azərbaycan, Rusiya 
prezidentləri və Ermənistanın baş naziri 
tərəfindən imzalanan birgə bəyanatla 
30 ildən artıq davam edən münaqişəyə, 
Azərbaycan torpaqlarının işğalına son 
qoyuldu. Cənubi Qafqaz bölgəsinin 
gələcək inkişafına yönələn fəaliyyətin 
yeni formatı şərtləndirildi. Bəyanatın 
müddəalarına uyğun olaraq, Dağlıq 
Qarabağ münaqişəsi zonasında atəşin 
və bütün hərbi əməliyyatların dayandı-
rılması elan edildi. Bu il dekabrın 1-dək 
Kəlbəcər, Ağdam və Laçın rayonları 
mərhələ-mərhələ Azərbaycan Res-
publikasına qaytarılması qərara alındı. 
Dağlıq Qarabağda təmas xətti və Laçın 
dəhlizi boyu 5 il müddətinə Rusiya Fe-
derasiyasının sülhməramlı kontingenti 
yerləşdirildi. 

Daxili məcburi köçkünlər və qaç-
qınların Dağlıq Qarabağın ərazisinə 
və ətraf rayonlara BMT-nin Qaçqınlar 
üzrə Ali Komissarlığı Ofisinin nəzarəti 
altında qayıtmaları, hərbi əsirlərin, 
girovların və digər saxlanılan şəxslərin, 
habelə cəsədlərin mübadiləsinin həyata 
keçirilməsi, bölgədə bütün iqtisa-
di və nəqliyyat əlaqələrinin bərpası 
nəzərdə tutuldu. Ermənistan tərəfindən 
vətəndaşların, nəqliyyat vasitələrinin  
və yüklərin hər iki istiqamətdə 
maneəsiz hərəkətinin təşkili məqsədi ilə 
Azərbaycanın qərb rayonları ilə Nax-
çıvan Muxtar Respublikası arasında 
nəqliyyat əlaqəsinin təhlükəsizliyinə 
zəmanət verildi. Tərəflərin razılığı 
əsasında Naxçıvan Muxtar Respubli-
kası ilə Azərbaycanın qərb rayonlarını 
birləşdirən yeni nəqliyyat kommunika-
siyalarının inşasının reallaşdırılması 
qərara alındı.    

Prezident İlham Əliyevin son 17 ildə 
həyata keçirdiyi güclü dövlət, güclü ordu 
strategiyası torpaqlarımızın işğaldan 
azad olmasını şərtləndirdi. Bu qələbə 
ilə  azərbaycanlılar haqqında məğlub 
xalq sindromu da sındırıldı, xalqın inamı 
özünə qaytarıldı.  

Bir məqamı da qeyd etmək 
istərdim. Dövlətimizin başçısı İlham 
Əliyev  noyabrın 16-da işğaldan azad 

edilən Füzuli və Cəbrayıl rayonları-
na, o cümlədən Füzuli və Cəbrayıl 
şəhərlərinə səfəri zamanı işğaldan azad 
olunan  torpaqlarda düşmən tərəfindən 
bütün infrastrukturun dağıdıldığını, 
kənd və şəhərlərimizin demək olar ki, 
yerlə-yeksan olunduğunu, bununla da 
qəsbkar vəhşiliyini, rəzilliyini bütün dün-
yaya nümayiş etdirdiyini vurğulayıb.

Prezident İlham Əliyev həmin gün 
quruculuq işlərinə başlanıldığını, Qələbə 
günündən 8 və Ermənistanın kapitul-
yasiyasından 6 gün keçəndən sonra 
artıq bu yerdən– Alxanlı qəsəbəsindən 
Füzuli– Şuşa avtomobil yolunun 
çəkilişinə start verildiyini, layihəyə 
əsasən magistralın çox rahat və geniş 
olacağını, bunun isə  mənzilbaşına  
rahat gedib-gəlməyə imkan verəcəyini 
qeyd edib.  Ali Baş Komandan  düşmən 
tərəfindən vurulan ziyanın da hazırda 
dəqiq hesablanmasına başlanıldığı-
nı, eyni zamanda, zərərçəkmiş bütün 
insanların dövlət dəstəyi hesabına öz 
dədə-baba torpaqlarına qayıdacaqlarını, 
bütün bu işlərin planlı şəkildə aparıla-
cağını, ilk növbədə, ziyanın hesablan-
ması, dəqiq uçotun aparılması, ondan 
sonra bərpa-yenidənqurma işlərinə start 
veriləcəyini də diqqətə çatdırıb.

Hazırda işğaldan azad edilən 
yaşayış məntəqələrimizdə ermənilər 
tərəfindən dağıdılan infrastrukturun 
bərpası istiqamətdə proqramlar hazır-
lanır. Şuşa, Kəlbəcər, Laçın və digər 

rayonlarımızda dağıdılan məscidlərin, 
tarixi abidələrin, məktəblərin yenidən 
bərpa olunacağı, Şuşa şəhərinin işğal-
dan öncə olduğu kimi,  Azərbaycanın 
yenidən əsas turizm mərkəzinə 
çevriləcəyi, yağı tapdağından qurtulan 
torpaqlarda kənd təsərrüfatının inkişaf 
etdiriləcəyi haqqında tədbirlər planı 
üzərində işlənilir.  

Dövlətimizin başçısı Füzuli və 
Cəbrayıl rayonlarına səfəri zamanı bu 
barədə deyib: “Onlar hesab edirdilər 
ki, bu dağıntılardan sonra Azərbaycan 
əhalisi heç vaxt buraya qayıtmayacaq. 
O məqsədlə buranı dağıdıblar. Amma 
səhv ediblər. Biz qayıtmışıq. Bax, dur-
muşuq burada, öz doğma torpağımız-
da, Cəbrayıl şəhərində. Bütün buraları 
bərpa edəcəyik.

Yeni böyük baş plan tərtib ediləcək. 
Müvafiq göstərişlər verilib. Hər bir şəhər 
üçün xüsusi baş plan tərtib ediləcək. Bu-
rada bütün inzibati binalar, ictimai bina-
lar, məktəblər, tibb ocaqları yaradılacaq. 
Bütün infrastruktur yaradılacaq. Küçələr 
salınacaq, parklar, xiyabanlar salınacaq. 
Bütün şəhərlərdə qələbə abidələri ucal-
dılacaq və həyat qayıdacaq”.

Azərbaycan Prezidenti cənab İlham 
Əliyevin vurğuladığı kimi,   Azərbaycan 
vətəndaşları yenə də öz tarixi torpaqla-
rında  yaşayacaq, qurub- yaradacaqlar. 
Amma onlar bugünkü tarixi heç vaxt 
unutmayacaqlar. Bu dağılmış, yan-
dırılmış evləri, viran qoyulmuş kənd 
və şəhərləri erməni vəhşiliyinin canlı 
şahidləri kimi xatırlayacaqlar. Həmçinin 
yurd, Vətən sevgisi ilə Azərbaycanın 
işğaldan xilas edilən hər qarışını gü-
lüstana çevirəcək, onun inkişafı üçün 
səylərini əsirgəməyəcəklər.

Azərbaycanın ədliyyə işçilərinin 
builki peşə bayramlarını belə zəfərli 
günlərdə qeyd etmələri onlar üçün ikiqat 
sevinclidir. Ölkəmizdə qanunçuluğun 
qorunması, ədalətin hər şeydən ucada 
qalması, hər bir soydaşımızın qaza-
nılan tarixi Qələbəmizə layiq olması  
üçun biz ədliyyə işçiləri də qəhrəman 
əsgər və zabitlərimiz kimi ən yüksək 
vətənpərvərlik və fədakarlıqla çalışmağa 
borcluyuq.

Ramiz NURULLAYEV,  
Beyləqan Rayon  

Məhkəməsinin sədri

Azərbaycanda ədliyyə orqanları-
nın fəaliyyətinin təkmilləşdirilməsi 
üçün tədbirlər bu gün də davam 
etdirilməkdədir. Ədliyyə orqanlarının 
işi və göstərdiyi hüquqi xidmətlər yeni 
tələblər səviyyəsində qurulmuş, maddi-
texniki bazası gücləndirilmişdir.

İlham ƏLİYEV  
Azərbaycan Respublikasının Prezidenti

